Г.Тукай –мәктәптә

Зарипова Миләүшә Рафис кызы- МБГБУ “Яңа Кырлай урта гомуми белем мәктәбе”нең татар теле һәм әдәбияты укытучысы

Әдәбият- безнең тарихыбыз да, милли аңыбыз да, яшәү рәвешебезнең көзгесе дә. Аны укытуның төп максаты- укучыларга шушы изге кыйммәтләрне җиткерү булырга тиеш.  Бөек Г.Тукаебыз сүз сәнгатенең бу хасиятен бик төгәл итеп күрсәтеп биргән.
Укып барган һәрбер юлым, һәрбер сүзем

Була минем юл күрсәтүче йолдызым;

Сөйми башлыйм бу дөньяның ваклыкларын,

Ачыладыр, нурланадыр күңелем, күзем.

Җиңелләнәм, мәгъсүмләнәм мин шул чакта,

Рәхмәт әйтәм укыганым шул китапка;

Ышанычым арта минем үз- үземә,

Өмид берлән карый башлыйм булачакка.

Мин сөекле Тукаебызны үзенә сыендырган Яңа Кырлай авылында яшим. Шушы авылның урта мәктәбендә балаларга татар теле һәм әдәбияты дәресләрен укытам. Якташ шагыйребез Габдулла Тукай белән чын күңелдән горурланам һәм бу хисләрне укучыларымда да тәрбияләргә тырышам. 

Татар мәктәпләрендә классик әдәбиятның күренекле вәкиле Габдулла Тукайның тормыш юлын һәм иҗатын өйрәнү зур урын алып тора. Шәхси тормышының авыр булуына карамастан, Г.Тукай ун меңнән артык шигырь һәм күп санда проза әсәрләре язып калдырган. Шулар арасында лирик шигырьләр, сатирик әсәрләр, политик һәм социаль мәсьәләләрне яктырткан мәкаләләр, балалар өчен язылган шигырьләр һәм әкиятләр бар.

Башлангыч классларда ук балалар Г.Тукайны яратып укыйлар, шигырьләрен яттан өйрәнәләр, аның сүзләренә язылган җырларны җырлыйлар. 

Бишенче класстан башлап, Г.Тукайның аерым әсәрләре генә түгел, ә аның иҗаты һәм тормыш юлы эзлекле өйрәнелә.
Уку-укыту барышында яңа технологияләр куллану татар теле һәм әдәбияты укытучылары эшчәнлегенең дә аерылгысыз өлешенә әйләнде. Һәр укучыга иҗади якын килү, шәхес итеп карау, белем бирү, аны тәрбияләү, үстерү мөмкинлеге бирә алар. Сер түгел, бүген укучылар матур әдәбият әсәрләрен бик аз укый. Аларны әдәбият дөньясы белән ничек таныштырырга соң? Дәресләрдә проблемалы ситуацияләр тудыру, укучыларның иҗади мөмкинлекләрен, образлы фикерләү сәләтен, телдән һәм язма сөйләмен үстерүгә ярдәм итә торган укыту технологияләрен куллану әлеге юнәлештә күпмедер уңышка ирешергә мөмкинлек бирә. Белем бирүнең традицион методикалары белән беррәттән, укытуның сыйфатын күтәрергә ярдәм итә торган яңа (инновацион) алымнарны да еш кулланам.

А.Әхмәдуллин программасы буенча әдәбият курсында Г.Тукай иҗаты 5,7,10 нчы сыйныфларда өйрәтелә. 5 нче сыйныфта Г.Тукай иҗатын өйрәнүгә 6 сәгать вакыт каралган. Бу сыйныфта аның “ Исемдә калганнар” , “Шүрәле”, “Пар ат” әсәрләре өйрәнелә. 
Болай да Г.Тукай музеенда еш булсак та, Г.Тукайның тормыш юлын һәм иҗатын өйрәнүгә керешкәнче, теманы өйрәнүне экскурсиядән башлап җибәрәбез. Музейда бигрәк тә шул класста өйрәнелә торган чорга һәм иҗатка басым ясыйбыз. Музей хезмәткәрләре мәктәбебездә дә еш булалар, укучылар белән төрле чаралар да үткәрәләр. Ел саен үткәрелә торган “Шигырь бәйрәме” укучыларыбызны төрле язучылар белән, Г.Тукай бүләге лауреатлары белән таныштыра. Шундый аралашулар укучыларда әдәбият белән кызыксындыру тудырмый калмый.
Дәресләр үткәргәндә шулай ук Г.Тукай турындагы интерактив китапларны, аудиоҗыентыкларны да еш кулланам. Компьютер технологиясен куллануны, интерактив чаралардан файдалануны бик кирәкле эш дип саныйм. Әдәбият дәресләрендә компьютерлар кулланганда әдәби әсәрнең эчтәлеге буенча сурәтләр, өзекләр файдаланырга була. Экрандагы рәсем, схема, таблицалар ачык, төсле, һәр баланың игътибарын җәлеп итәрлек сыйфатлы була, шуңа күрә тема укучыларда зур кызыксыну уята, яңа материалны үзләштерергә этәргеч бирә. Әдәби әсәрне өйрәнгәндә тарих, география, җыр, рәсем сәнгате белән бәйләнгән өзекләрне укытучы сөйләп кенә бетерә алмый. Бу вакытта компьютер ярдәмгә килә. Компьютерларның интернетка тоташтырылган булуы, дәрестә турыдан- туры интернет челтәрен файдалану да бик отышлы. “Тукай” сайты шулай ук укытучыларга зур ярдәмлек булды.
Мин эшли торган методик тема: “Класстан тыш уку дәресләрендә Арча ягы язучылары иҗатын өйрәнү”. Шул исемдәге авторлык программам да бар. Шуңа күрә дәрестә өйрәнелә торган материалны класстан тыш уку дәресләрендә дә дәвам итәбез, ныгытабыз, тирәнәйтәбез.

5 нче сыйныфта Г.Тукайның авыр балачагы укучыларга җиткерелә. Сыйныфта укылган әсәрнең иң ошаган, иң мавыктыргыч, яки иң кызганыч, яисә иң истә калган урынын сөйләргә әзерләнеп килергә һәм анализларга да кушыла. Бу алымны куллану укучыларда әсәрне тулысы белән укып чыгу теләге уята, әсәр эчендә тизрәк ориентлашырга өйрәтә, әсәрне тирәнрәк аңларга ярдәм итә. Шуннан соң балалар өчен язылган шигырь-әкиятләре өйрәнелә. 
Ә инде Ә. Рәхимовның иҗади үсеш технологиясе тагын да зуррак максатларга ирешүне күздә тота. Дәресләремдә бу технология элементларын да еш кулланам һәм түбәндәге максатларга ирешүне күздә тотам.

1.Тирәнтен белем биреп, балаларга үсеш мөмкинлеге тудыру.

2.Алган теоретик белемнәрне практикада куллану.

3.Укучыларның сәләтен, фантазиясен, талантын үстерү.

4.Алга максат куярга өйрәтү.

5.Коллективта эшләргә өйрәнү, бер-береңә хөрмәтле булу.

6.Шәхес тәрбияләү һ.б.

5 нче класс укучылары Г.Тукайның балалык еллары үткән урыннар моделен бик теләп төзиләр.

Кушлавыч___Сасна___Өчиле___Казан___Өчиле___Кырлай___Җаек

Соңгы дәрестә мин укучылар белән “Шигырьне таны” уены үткәрәм. Бу уен аның иҗаты белән ныграк танышу һәм һәм әдәбият белән кызыксынуны арттыру максаты белән үткәрелә.
        7 нче сыйныфта Г.Тукай иҗатын өйрәнүгә 3 сәгать вакыт каралган. Бу сыйныфта Г.Тукайның “ Печән базары, яхуд Яңа Кисекбаш” әсәре өйрәнелә. Бу әсәргә анализ ясау- шулай ук бик мавыктыргыч эш.
Әдәби әсәр текстын анализлау- балалар өчен белем чыганагы, мәгълүмат туплауның нигезен тәшкил итүче эш төре. Ләкин укучылар өчен әдәби анализ авыррак тоела. Шуңа күрә анализ ясаган вакытта компьютерлар куллану зур нәтиҗә бирә. 

1.Анализ планы экранда күрсәтелә.
	Поэманың композициясен тикшерү.

                    А) Экспозиция.

  
 
 Ә)Төенләнеш.

  

 Б)Хәрәкәт үстерелеше.

  

 В) Кульминация.

   

 Г)Чишелеш




Композициянең компонентлары экранда күрсәтелә.
	Композиция– әсәрне төзү, аның төрле кисәкләрен урнаштыру, вакыйгаларны сурәтләү тәртибе.

Компонент-әсәрнең кисәкләре.

Экспозиция- сюжетның, эчтәлекнең кереш өлеше. Вакыйганың барган урыны, катнашучылар белән таныштырган өлеше.

Төенләнеш- хәрәкәтнең үсүенә китергән вакыйгалар.

Ситуация- әдәби әсәрнең төрле эпизодларында катнашучы кешеләрнең үзара мөнәсәбәтләре һәм көрәшләре нәтиҗәсендә туган хәл.

Кульминация- әсәрдәге вакыйгалар үсешендәге иң киеренке момент.

Чишелеш-әсәрдә сурәтләнгән вакыйгалар барышы нәтиҗәсендә геройлар тормышында туган соңгы хәл, соңгы күренеш.





Шушы төшенчәләр кабатлангач, поэма өстендә мөстәкыйль эш башлана. Бу эш әңгәмә формасында алып барыла. Укучыларны эшкә күбрәк тарту максат итеп куела. 
	Экспозиция:

Вакыйганың урыны-Никитин циркы, Печән базары, Көфер почмагы.

Катнашучылар: Карахмәт, Кисекбаш, картлар.

Поэма экспозиция белән башлана.

Төенләнеше: Карахмәт Кисекбашны якларга ант итә һәм Диюгә каршы сугышка китә.

Хәрәкәт үстерелеше: Карахмәт белән Кисекбаш Кабан күленә киләләр. Пәхлеван күлгә чума. Дию сараена керә. Мөселманнар белән очраша. Дию белән сугыша.

Кульминация: Печән базары. Халык вагон көтә.Куркыныч хәлләр туа.

Чишелеш: Вагон килеп җитә. Аңа Дию тагылган. Карәхмәт халык белән күрешә. Камчылы ишан Башны яшь егеткә әверелдерә. 




Җаваплар шулай ук экрандагысы белән чагыштырылып тикшерелә.

 
 Поэма сурәтләү чараларына һәм образлы сөйләмнең башка алымнарына бик бай. Поэмадан сурәтләү чараларын нәкъ шул тәртиптә табабыз.
	Эпитет:

Һәм акайган, кот очарлык күзләре.

Куркынычлы күзләре уттай яна.

Салынып төшкән килешсез мыегы.

Чагыштыру:

Кузгалып китте вагон-җилдәй бара.

Күтәреп башны арслан сыман.

Бик каты күк күкрәгән төсле була.

Сынландыру:

Аглый кибетеннән кәләпүшләр чыгып.

Метафора:

Күп татарны имгән ирде ул гасый.

Газбилә авызыннан утлар чәчрәде.

Метонимия:

Кәкре койрыклар! Кая башны җитү!

Гипебола:

Бауның алты мең колачлык буе бар.

Бу мидә бардыр җәһаләт ун вагон,

“Мин беләмлек “дәгъвасы- бер мең вагон.





Әдәбият фәнен А.Әхмәдуллин, Ф.Хатипов һәм А.Яхинның  альтернатив программалары буенча укытырга мөмкин. Аларның беренчесе әдәбиятны фәнни-тарихи-сәнгати күренеш итеп укытуны күздә тотса, ягъни комплекслы якын килүне максат итсә, икенчесе исә аерым теоретик положениеләргә әдәби күренешләрне бөтен бер тукымадан мисал итеп алуны, шуның ярдәмендә укучыларның уйлау сәләтен үстерүне күздә тотты. Укыту гамәле, ахыр чиктә, аларның икесен бергә кушуның отышлы булуын раслады. Г.Тукай шигырьләрен Яхин үрнәгендә анализлау алар белән кызыксынуны тагын да арттыра.
Тема. Г. Тукай шигырьләренә анализ (А. Яхин методикасы буенча дәрес фрагменты).

Максат. 1.Г.Тукайның “Мәктәптә” һәм “Туган җиремә” шигырьләрен анализлау.

2. Әсәрне кисәкләргә бүләргә, хисне таба белергә күнектерү.

3.Туган җиргә мәхәббәт хисе тәрбияләү.

Җиһазлау. Г.Тукайның шигырь җыентыклары.

Дәрес барышы.

1Укытучы:

-Бүген без Г.Тукайның “Мәктәптә” шигыре белән танышырбыз. Шигырьне эчтән генә укыгыз.

2.Укытучы:

-Сезнеңчә, шигырь кем исеменнән сөйләнелә?

Көтелгән җавап:

-Укучы бала.

Укытучы:

-Беренче строфада нинди күренеш сурәтләнә башлый?

Көтелгән җавап:

-Кара көз, ягъни көз белән кыш алышынган вакыт.

Укытучы:

-Лирик герой бу күренешне ничек кабул итә?

Көтелгән җавап:

-Лирик герой җәйге кызыклар бетүенә кайгыра.

Укытучы: 

-Димәк, беренче мотив ничек булды инде?

Көтелгән җавап:

-Җәй көне күңелле, көз көне күңеллелекләр бетә.

Укытучы:

-Дүртенче һәм бишенче строфаларда табигать күренешенә нәрсә каршы куела?

Көтелгән җавап:

-Көз көне мәктәптә укулар башлану һәм мәктәптә күңелле булу.

Укытучы:

-Икенче мотив ничек булды?

Көтелгән җавап:

-Мәктәптә күңелле.

Укытучы:

-Темасы ничек булыр инде бу шигырьнең?

Көтелгән җавап:

-Мәгърифәт учагы- мәктәп.

Укытучы:

Шигырь нинди алымга корылган?
Көтелгән җавап:

-Каршы кую.

Укытучы:

-Шигырь бүгенге көн белән аваздашмы?

Көтелгән җавап:

-Шигырь нәкъ безнең мәктәпне күздә тотып язылган кебек. Нәни Габдулла беренче тапкыр укырга Кырлай мәктәбенә бара.  Безнең мәктәбебез дә авылның кырыена урнашкан. 1 нче сентябрьне без дә көтеп алабыз. Көзнең салкын, яңгырлы, тышка чыгасы да килми торган көннәрендә җылы, якты мәктәпләрдә укуы үзе үк күңелле.

Укытучы:

-Әйтегез әле, мәктәптә укуы нинди укучыга күңелле?

Көтелгән җавап:

-Тырыш, булдыклы укучыга.

Укытучы:

-Дөрес, укучылар. Габдулланың зирәклегенә Фәтхерахман хәзрәт тә игътибар итә һәм аны үзе укыта башлый. Габдулланы дусты Мөхәммәтгариф улы булганга бик якын күрә. Адым саен мәхдүм булганлыгын сиздереп торулары, аерымрак урынга куюлары һәм хөрмәт итүләре малайда үзен тулы хокуклы кеше итеп карау, үз кыйммәтен һәм дәрәҗәсен белү тойгысы тәрбияли. Мулла баласы, мулла оныгы, үскәч, әлбәттә, мулла булырга тиеш. Моны аңлап,  ул тырышып укый.

  Автобиографиясендә Тукай: “ Бу Кырлай авылы- минем дөньяга иң элек күзем ачылган урыным”,-дип язган икән, беренче чиратта ул мәктәп-мәдрәсәләрне күздә тоткан. Мәдрәсә исә үз чиратында әдәбиятка ишек ачкан.

3. Шигырьне хис белән уку.

4. Укытучы:

-1907 нче елда Г.Тукай туган ягына каралырга кайта. Сәгъди абзый нигезенә рәхмәтле хисләр белән килә. Туган ягына сәяхәтеннән соң аның “Туган җиремә” дигән шигыре туа.

5.  Шигырьне эчтән уку.

6. Укытучы:

-Бу шигырь дә шулай ук нинди алымга корылган?

Көтелгән җавап:

-Каршы кую.

Укытучы:

-Әсәр башында нинди хис өстенлек итә?

Көтелгән җавап:

-Туган җир китергән бәхетсезлек хисе.

Укытучы:

-Хиснең сәбәбе нәрсәдә?

Көтелгән җавап:

-“Фәкыйрьлекләр, ятимлекләр кысты, кешеләр хурлады, кимсетте, дулкыннар бәрде, утлары белән көйдерде”,-ди.

Укытучы:

-Димәк, беренче өлештә нәрсә турында сөйләнелә?

Көтелгән җавап:

-Күңелсезлекләрнең, хәсрәтләрнең сәбәпләре.

Укытучы:

-Шуннан соң шагыйрь нәрсәләрне санарга керешә?

Көтелгән җавап:

-Туган якның җанга якын сыйфатларын.

Укытучы: 

-Димәк, туган як нинди икән?

Көтелгән җавап:

-Яман да, яхшы да.

Укытучы:

-Шушы сыйфатларның кайсысы җиңә?

Көтелгән җавап:

-Яман як яхшы яктан җиңелә.

Укытучы:

-Нәтиҗә ясап шуны әйтәбез, туган якның “җанга ягымлылыгы” яманлыкларны да, утларны да, дулкыннарны да, үпкә-хәсрәтләрне дә җиңәрлек көчкә ия икән? Димәк, әсәрдә нинди хис хакимлек итә?

Көтелгән җавап:

-Туган якка мәхәббәт хисе.

Укытучы:

-Габдулла Тукай авылдагы хәерчелекне – изге, ә җен, шүрәле, карак кебек хәшәрәтләрне яхшы, ди. Ник шулай бәяли?

Көтелгән җавап:

-Тукай хәтта туган җирнең каракларын да башка җирдәге караклардан якынрак, хәерчелеге дә үз булганга изгерәк дип, туган илгә мәхәббәтнең дәрәҗәсен күрсәтә.

Укытучы:

-Йомгак ясыйбыз. Туган җирне ярату- аңа матур киләчәк теләүнең, башка алдынгы илләр белән бер дәрәҗәдә булуын күрәсе килүнең нигезе. Гомумән, Тукайның туган якка багышланган шигырьләрендә бары ярату, горурлану хисләре генә чагыла.

7. Шигырьне сәнгатьле уку
8 Өй эше бирү.

Дәфтәргә туган як белән горурлану хисләреңне язарга.

10 нчы сыйныфта Г.Тукайның тормыш юлын һәм иҗатын өйрәнү өчен 7 сәгать вакыт каралган. Укучылар аның шигырьләре һәм тәнкыйть мәкаләләре белән күбрәк танышалар. Бу класста Тукайның тормыш юлын һәм иҗатын тирәнтенрәк өйрәнергә проектлар методы ярдәмгә килә.
Тәҗрибә күрсәткәнчә, проектлар методы укучыларның иҗади мөмкинлекләрен ачарга, үстерергә һәм шәхес өчен бик әһәмиятле булган игътибарлылык, максатчанлык, җаваплылык, аралаша белү һ.б. шундый сыйфатлар тәрбияләргә ярдәм итә. 

Без укучылар белән аерым язучылар,шагыйрьләр иҗатына багышланган презентацияләр ясыйбыз,әдәбиятка яңалык алып килгән һәм укучы күңелен җәлеп итә торган әсәрләрне анализлап, папкалар тутырабыз, эзләнү- тикшеренү эшләре алып барабыз. 
Г.Тукайның тормыш юлын өйрәнү  бик җиңел генә бармаган. 30 нчы елларда бу эш бигрәк тә каршылыклы булган. Укучыларым шушы өлкәдә тикшеренү эшләре алып баралар. Шактый бай материал тупладык, фәнни- гамәли конференцияләрдә чыгышлар ясадык. Эшебезнең куанычлы нәтиҗәләре дә бар.

Нәфисә карчык-  Бибимәмдүдәнең иптәш кызы, Габдулланы Кырлайга китертүдә аның да өлеше зур.

 SHAPE  \* MERGEFORMAT 



Г.Тукайның Яңа Кырлайдагы беренче укытучысы- Хәбри хәлфә.
Төрле диагностик тестлар ярдәмендә белем сыйфатын тикшерү, белемне коррекцияләү дә әһәмиятле алым булып тора.
    Йомгаклау дәресләре өчен Г.Тукайның тормыш юлы һәм иҗаты буенча тестлар төзедем. Бу тестлар бары тик программага кертелгән әсәрләре буенча гына төзелде.

Г.Тукайның тормыш юлын һәм иҗатын өйрәнү буенча тестлар

5 нче сыйныф

1.Г. Тукай туган авыл.

  а) Кырлай;

  ә) Кушлавыч;

  б) Өчиле.

2.Г.Тукай ничәнче елны туган?

  а)1882;

  ә)1886;

  б) 1913.

3.Кырлай авылында Г. Тукайны тәрбияләгән гаилә.

  а)Мөхәммәтвәли- Газизә;

  ә)Сәгъди- Зөһрә;

  б)Бәдри- Гаишә.

4.Автобиография нәрсә ул?

  а)үз тормыш юлың турында язу;

  б)кемнең дә булса тормыш юлы турында язу.

5.Г.Тукайның “Шүрәле” поэмасында кайсы авыл табигате сурәтләнә?

  а)Кушлавыч;

  ә)Өчиле;

  б)Кырлай.

6.Шүрәле ул –

  а)Г. Тукай үзе уйлап тапкан образ;

  ә)татар халкының борынгыдан килгән мифик образы.

7.Былтыр образына характеристика бирегез.

  а)ялагай, икейөзле;

  ә)куркак, алдакчы;

  б)акыллы, тапкыр, зирәк.

8.”Пар ат” шигырендә шагыйрь кайсы шәһәр белән хушлаша?

  а)Җаек;

  ә)Казан;

  б)Уфа.

9.Г.Тукай  “Пар ат” шигырендә кайсы шәһәр белән күрешү сөенечен җиткерә?

  а)Җаек;

  ә)Казан;

  б)Уфа.

10.Чагыштыру- нинди сурәтләү чарасы ул?

  а)бер предметны яки күренешне икенче предметка яки күренешкә охшатып әйтү;

  ә)күренеш һәм предметның сыйфатын, аерым билгеләрен белдерүче сурәт;

  б)әйберне яки күренешне гадәттән тыш киметеп, кечерәйтеп әйтү.

7 нче сыйныф

1.Г.Тукай яшәгән еллар.

  а)1886-1913;

  ә)1886-1916;

  б)1884-1911.

2.Г.Тукай яшәгән урыннарның тиешле тәртиптә тезелгәнен табыгыз.

  а)Кушлавыч-Сасна-Өчиле-Казан-Өчиле-Кырлай-Җаек-Казан;

  ә)Кырлай-Сасна-Өчиле-Казан-Өчиле-Кушлавыч-Җаек-Казан;

  б)Кушлавыч-Өчиле-Казан-Сасна-Кырлай-Өчиле-Казан-Җаек;

3.Г.Тукай укыган Җаек шәһәре мәдрәсәсенең исеме.

  а)”Хөсәения”;

  ә)”Мотыйгия”;

  б)”Мөхәммәдия”.

4.”Печән базары, яхуд Яңа Кисекбаш” әсәре Г.Тукай кайда яшәгәндә язылган?

  а)Җаек;

  ә)Казан;

  б)Уфа.

5.Түбәндәге өзектә Г.Тукай  нинди сурәтләү алымын куллана?

  “Эстәде Башны күтәреп бакмага:

 Гайрәтен һәм куәтен күрсәтмәгә.

Ничә кем зур әйләде-күтәрмәде,

 Зәррә мыскал җиреннән тибрәтмәде”.

  а)гипербола;

  ә)литота;

  б)метафора.

6.Г.Тукайның “Печән базары, яхуд Яңа Кисекбаш” әсәрендә тискәре образлар.

  а)бары Дию образы гына;

  ә)Дию, Карәхмәт образлары;

  б)барлык образлар да.

7.Г.Тукайның “Печән базары, яхуд   Яңа Кисекбаш” әсәренең жанры.

  а)сатирик поэма;

  ә)лирик поэма;

  б)романтик поэма.

8.Г.Тукай сурәтләгән Печән базары тагын кайсы язучының әсәрендә урын алган?

  а)Г.Камал;

  ә)К.Тинчурин;

  б)Г.Исхакый.

9.”Печән базары, яхуд Яңа Кисекбаш” әсәрендә иң төп урынны кайсы образ алып тора?

  а)Карәхмәт;

  ә)Дию;

  б)Кисекбаш.

10.Карәхмәт Кабан күленә ничә көн төшә?

  а)8;

  ә)15;

  б)10.

11.Түбәндәге өзектә нинди сурәтләү чарасы китерелгән?

“Агълыйдыр һәркем күзеннән яшь сыгып,

Агълый кибеттән кәләпүшләр чыгып”.

  а)сынландыру;

  ә)метафора;

  б)гипербола.

12.Г.Тукайның “Печән базары, яхуд Яңа Кисекбаш” әсәре басылып чыккач, аңа беренче бәяне кем бирә?

  а)Н.Думави;

  ә)С.Рәмиев;

  б)Ф.Әмирхан.

10 нчы сыйныф

1.Г.Тукайны тудырган ата-анасының исемнәре.

  а)Газизә-Галиәсгар;

  ә)Мөхәммәтгариф-Мәмдүдә;

  б)Сәгъди-Зөһрә.

2.Г.Тукайның иң беренче укытучысы.

  а)Фәтхерахман хәзрәт;

  ә)Мотыйгулла хәзрәт;

  б)Маһруйбикә абыстай.

3.Г.Тукайның типографиядәге иң беренче хезмәте.

  а)мөхәррир;

  ә)хәреф җыючы;

  б)корректор.

4.Габдуллага шигырь язу серләрен беренче булып өйрәткән кеше.

  а)Фәтхерахман хәзрәт;

  ә)Мотыйгулла хәзрәт;

  б)Фатих Әмирхан.

5.Г.Тукай ничәнче елда Казанга кайта?

  а)1905;

  ә)1907;

  б)1910.

6.Шагыйрь иҗат иткән еллар.

  а)1905-1913;

  ә)1907-1913;

  б)1910-1913.

7.Г.Тукайның матбугатта басылып чыккан беренче әсәре.

  а)”Иттифак хакында”;

  ә)”Гыйлемнең бакчасында күңел ачып йөрик...”

  б)”Дусларга бер сүз”.

8.”Яз караны кара дип һәм акны ак,

Җөпне җөп дип шулай ук такны так.”

Бу өзек кайсы шигырьдән?

  а)”Шагыйрь”;

  ә)”И каләм!”;

  б)”Бер татар шагыйренең сүзләре”.

9.Г.Тукай иҗатының башлангыч чорында шигырьләрен кайсы телгә якынайтып язган?

  а)гарәп;

  ә)фарсы;

  б)төрек.

10.Г.Тукайның кайсы шигыре Дәүләт думасы депутатлары чыгышына җавап рәвешендә язылган?

  а)”Олугъ юбилей мөнәсәбәте белән халык өмидләре”;

  ә)”Китмибез”;

  б)”Сорыкортларга”.

11.”Тирләп, эссе көндә койнырга теләп,

Бер кеше салкын су алды бер чиләк.

Өст-башын салган; вәләкин шикләнә

Су салырга тәнгә, чөнки чиркәнә”.

Өзек кайсы шигырьдән алынган?

  а)”Бәйрәм вә сабыйлык вакыты”;

  ә)”Кызык гыйшык”;

  б)”Кыйтга”.

12.Түбәндәге өзектә Г.Тукай үзендәге каршылыклы хисләрне, үзенең рухи халәтен нәрсәләр белән белдерә?

“Кап-караңгы. Уңны- сулны, күрми асны-өсне мин,

Иркәлим дошманны, чәнчәм чын хәкыйкать дусны мин”.

  а)омонимнар;

  ә)синонимнар;

  б)антонимнар.

13.Г.Тукайның кайсы әсәрләре газәл жанрына карый?

  а)”Күңел”, “Көзге җилләр”, “Сайфия”;

  ә)”Гашыйк”, “Нәсихәт”;

  б)”Алдандым”, “Вәгазь”.

14.”Түзәлмәдем, бардым җырлаучыга,

Дидем: “Кардәш, бу көй нинди көй?”

Җавабында милләттәшем миңа:

“ Бу көй була , диде, Әллүки!”

Бу өзек кайсы шигырьдән?

  а)”Тәәссер”;

  ә)”Милләткә”;

  б)”Милли моңнар”.

15.Г.Тукайның “Көзге җилләр” шигыреннән китерелгән өзектә нинди сурәтләү чарасы китерелгән?

“Көзге төн. Мин йоклый алмыйм. Өй түрендә җил җылый;

Җил җыламый, ач үлемнән куркусыннан ил җылый”.

  а)чагыштыру;

  ә)метафора;

  б)эпитет.

16.Г.Тукайның кайсы шигыре мәрсия жанрында язылган?

  а)”Хөрмәтле Хөсәен ядкяре”;

  ә)”Теләнче”;

  б)”Бер татар шагыйренең сүзләре”.

17.Татар әдәбиятында пародиянең иң ачык мисалын Г.Тукайның кайсы әсәрендә күрергә мөмкин?

  а)”Таз”;

  ә)”Китмибез”;

  б)”Печән базары, яхуд Яңа Кисекбаш”.

18.Кайсы танылган язучыбыз  Г.Тукайны чын мәгънәсендә шагыйрь дип танымый?

  а)Ф.Бурнаш;

  ә)Г.Исхакый;

  б)Г.Ибраһимов.

19.”Ике бөек шагыйрьләребез” дип, Г.Тукай кайсы шагыйрьләр иҗатына зур бәя  бирә?

  а)М.Гафури һәм Н.Думави;

  ә)М. Акмулла һәм Г. Кандалый;

  б)Суфи Аллаһыяр һәм Утыз Имәни.

20.”Тукай, моңа хәтле язганнарын тәнкыйть аша үткәреп, яхшыларын начарларыннан аера... Менә үз- үзеңә тәнкыйть нинди була икән”,- дип язган шагыйрь.

  а)С.Рәмиев;

  ә)С.Хәким;

  б)М.Гафури.

Дөрес җаваплар:   5нче сыйныф-1(ә), 2(ә), 3(ә), 4(а), 5(б), 6(ә), 7(б), 8(а), 9(ә), 10(а).

7 нче сыйныф- 1(а), 2(а), 3(ә), 4(ә), 5(а), 6(б), 7(а), 8(а), 9(б), 10(б), 11(а), 12(б).

10 нчы сыйныф- 1(ә), 2(б), 3(б), 4(ә), 5(ә), 6(а), 7(ә), 8(ә), 9(б), 10(ә), 11(ә), 12(б), 13(а), 14(б), 15(ә), 16(а), 17(б), 18(б),  19(а), 20(ә).

Йомгаклап шуны әйтәсем килә: без, төрле технологияләр кулланып укытып, күркәм нәтиҗәләргә ирешә алабыз. Барыннан да элек, укучы шәхес буларак ачыла, аңарда төрле фәннәр өчен уртак булган гомуми күнекмәләр формалаша, тормышта булган проблемаларны мөстәкыйль чишәргә сәләтле булуына ышаныч туа.
Г. Тукай иҗаты бик бай. Аны укучыларга аңлаешлы һәм кызыклы итеп җиткерик.

